
Урам вăййисем 
(Ача сачĕсенче, пуçламăш классенче ирттермелли уяв сценарийĕ) 

А.Г. Комиссарова, Элĕк районĕнчи Тавăтри 3-мĕш номерлĕ «Пучах» ача сачĕн 

воспитателĕ 

Тĕп тĕллевĕ: чǎваш халǎхĕн авалтан пыракан йǎли-йĕркисене, сǎвви-юррине, вǎййи-

ташшине упраса хǎварасси. 

Уяв юхăмĕ 

Сцена çине пĕр енчен икĕ хĕр ачапа икĕ арçын ача, тепĕр енчен «асатте»(ватă çын 

евĕрлĕ тумланнă арçын ача, туяпа) тухаççĕ. 

Ачасем. Сывлăх сунатпăр, асатте! 

Асатте. Ырă кун пултăр, ачасем. 

1-мĕш арçын ача.  Паян çанталăк питĕ лайăх. 

Асатте.:  Чăнах та, кайăксем юрлаççĕ, хĕвел пăхать. 

1-мĕш хĕр ача.: Асатте, урама тухма ирĕк парсам. 

Асатте. Çук, тусăмсем, ирĕк памастăп. Ан та ыйтăр. 

2-мĕш хĕр ача. Асатте, кайма ан чарсам ĕнтĕ. Эпир сана юрă юрласа савăнтарăпăр. 

Асатте. Итлесе пăхам эппин юррине. 

Ачасем «Ах, асатте, асатте» юрă юрлаççĕ. 

Ах, асатте, асатте, 

Яр-ха пире выляма. 

Илсе килĕпĕр сан валли 

Чăмăр улма йăпанма. 

Асатте юрлать. 

Ан та ыйтăр, ямастăп 

Чарусăрскерсене. 

Выльăр кунтах, ачасем, 

Мана савăнтарăр. 

Ачасем юрлаççĕ. 

Ах, асатте, асатте, 

Яр-ха пире выляма, 

Илсе килĕпĕр сан валли 

Сарă мăйăр йăпанма. 

Асатте юрлать. 

Ан та ыйтăр, ямастăп 

çавра çил пекскерсене. 

Выльăр кунтах, ачасем, 

Мана савăнтарăр. 

Ачасем юрлаççĕ. 

Ах, асатте, асатте, 

Яр-ха пире выляма. 

Илсе килĕпĕр сан валли 

Пĕр кинеми калаçма.  

Асатте юрлать. 



Апла пулсан чармастăп, 

Чĕнсе килĕр хăвăртрах. 

Кинемипе калаçма 

Эпĕ хавас  яланах. 

1-мĕш хĕр ача. Тавтапуç, асатте! Марине, атя ачасене чĕнетпĕр. 

2-мĕш хĕр ача (Марине). Атя! Ачасем тухăр,  тухăр! 

Ачасем «Илемлĕ, илемлĕ» чăваш халăх юррин кĕввипе сцена çине утса тухаççĕ, 

çавракара алла-аллăн тытăнса юрă сăмахĕсемпе килĕшÿллĕн хусканусем тăваççĕ. Юрă 

вĕçĕнче икĕ  ушкăна пайланаççĕ, хире-хирĕç йĕркеленсе тăраççĕ. 

2-мĕш арçын ача. Ачасем, атьăр вăйă выляр! 

Пурте. Выляс, выляс. 

2-мĕш арçын ача .Мĕнле вăйă выльăпăр? 

Пурте. Шăрçа ярăмле. 

2-мĕш арçын ача. Алă татайманнисене мĕн тутармалла? 

Пурте. Сăвă калаттарас. 

Ачасем юрласа выляççĕ. 

Шăрçа ярăм пурте пур, 

Симĕс шăрçа анчах çук. 

Пирĕн ачасем пурте пур, 

Ваня ятли анчах çук. 

Ячĕ тухнă ачан хирĕç ушкăнри тусĕсен аллисен çыхăнăвне чупса пырса татмалла. 

Ачасем. Татаймарăн, Ваня, татаймарăн. Каласа пар-ха пире пĕр-пĕр сăвă.  

Ваня. «Чăхсене култарать» сăвă  калатăп. 

Коля тухрĕ картишне 

Чăхсене апат пама. 

Темĕн пулчĕ вĕсене –  

Тытăнчĕç ахăлтатма. 

Коля пирĕн пултарать, 

Чăхсене те култарать: 

Кăçатă – пĕр уринче, 

Сăран атă – тепринче. 

Эсĕ  çĕлĕк вырăнне 

Чашăк ларт-ха пуç çине. 

Ай-вай,  мыскара пулать. 

Коля пек тирпейсĕрсем 

Сирĕн çук-и, ачасем? 

Пурте. Э??? çук, çук! 

Хĕрача. Атьăр,татах выляр! 

Пурте. Выляс! 

Ачасем юрласа выляççĕ. 

Шăрçа ярăм пурте пур, 

Симĕс шăрçа анчах çук. 

Пирĕн ачасем пурте пур, 

Сашук ятли анчах çук. 

Ячĕ тухнă ачан хирĕç ушкăнри тусĕсен аллисен çыхăнăвне чупса пырса татмалла. 

Ачасем. Татаймарăн, Сашук, татаймарăн!  



Арçын ача. Сашука мĕн тутарăпăр, туссем? 

Пурте. Юрлаттарас! 

Сашук.  Эп шутлатăп пиллĕкчен,  пултараймас  вуннăччен. 

Ачасем,  тухăр мана пулăшма, юрă юрлама. 

Арçын ачасен ушкăнĕ «Автобус» юрра (сăвви А. Кăлканăн,  кĕвви Г. Лисковăн) 

юрласа парать. 

1-мĕш хĕр ача.  

Юрлар кăна, юрлар 

Ай, тантăшсем, 

 Шăнкăрав пек сасса янратса, 

Çутă,  савăк куна мухтаса. 

Ушкăнпа «Улми лайăх-и…» юрра юрлаççĕ. 

1-мĕш ушкăн.  

Улми лайăх-и, çырли лайăх-и? 

Улми лайăх-и, çырли лайăх-и? 

2-мĕш ушкăн. 

 Пирĕншĕн пулсан улми лайăх, 

 çырли тата лайăхрах. 

1-мĕш ушкăн. 

Тулли лайăх-и,  ырашĕ лайăх-и? 

Тулли лайăх-и, ырашĕ лайăх-и? 

2-мĕш ушкăн. 

Пирĕншĕн пулсан ырашĕ лайăх, 

Тулли тата лайăхрах. 

1-мĕш ушкăн. 

Юрри лайăх-и, ташши лайăх-и? 

Юрри лайăх-и, ташши лайăх-и? 

2-мĕш ушкăн. 

Пирĕншĕн пулсан юрри лайăх, 

Ташши тата лайăхрах. 

2-мĕш арçын ача. Эпир паян юрларăмăр, сăвă та каларăмăр, анчах та ташлама 

ĕлкĕреймерĕмĕр. 

3-мĕш арçын ача. 

Акă пирĕн пикесем, 

Ачаранах сатурсем. 

Ташлаттарас хĕрачасене. 

4-мĕш хĕр ача. 

 Акă пирĕн каччăсем, 

Ачаранах маттурсем. 

Ташлаттарас арçын ачасене. 

Пурте. Ташлаттарас! 

Юрăпа ташă сюити («Ташă кĕвви», сăвви халăхăн, кĕвви Ф. Лукинăн). 

Атьăр ташша тухар-и те, 

Атьăр ташша тухар-и. 

Ура тапса ташлар-и те, 

Ура тапса ташлар-и. 



Атьăр ташă пуçлар-и те, 

Атьăр ташă пуçлар-и. 

Ура хуçса ташлар-и те, 

Ура хуçса ташлар-и. 

Ма юрлас мар, ташлас мар та, 

Ма юрлас мар, ташлас мар? 

Савăнăçлă ÿснĕ чух та, 

Савăнăçлă ÿснĕ чух. 

5-мĕш  хĕр ача.  Ачасем, атьăр киле каяр, ыран вăййа татах тухăпăр. 

6-мĕш хĕр ача. Кайиччен юрă юрлăпăр. 

5-мĕш  хĕр ача. Мĕнле юрă юрлăпăр? 

6-мĕш хĕр ача. Пахчи-пахчи… 

Ачасем. Юрлас. 

«Пахчи-пахчи» юрă  çеммипе юрласа утса кĕрсе каяççĕ.  


